Самарқанд вилоят адлия бошқармасида интернет тармоғида 
Ўзбекистон Республикаси Ҳукумати порталидаги аҳоли ва тадбиркорлик субъектларининг шахсий кабинети орқали юборилган мурожаатлар билан ишлаш тартиби тўғрисида
Низом

I. Умумий қоидалар

1. Макур Низом Ўзбекистон Республикаси Вазирлар Маҳкамасининг 
2012 йил 30 декабрдаги 378-сон “Интерактив давлат хизматлари кўрсатишни ҳисобга олган ҳолда Интернет тармоғида Ўзбекистон Республикасининг Ҳукумат портали фаолиятини янада такомиллаштириш чора-тадбирлари тўғрисида”ги қарорига мувофиқ Самарқанд вилоят адлия бошқармаси томонидан кўрсатиладиган интерактив давлат хизматлари бўйича аҳоли ва тадбиркорлик субъектларининг (кейинги ўринларда фойдаланувчилар деб аталади) шахсий кабинетидан келиб тушган мурожаатлари билан ишлаш тартибини белгилайди.

2. Интерактив давлат хизматларини кўрсатиш Вазирлар Маҳкамасининг 
2012 йил 30 декабрдаги 378-сон қарори билан тасдиқланган Ўзбекистон Республикаси Ягона интерактив давлат хизматлари портали тўғрисидаги низомга мувофиқ рўйхатга олиш ва авторлаштириш тартиботидан ўтган фойдаланувчилар учун амалга оширилади.

3. Фойдаланувчиларнинг шахсий кабинетидан келиб тушган мурожаат мажбурий қабул қилиниши ва кўриб чиқилиши керак, қонун ҳужжатларида назарда тутилган ҳоллар бундан мустасно. 

Бунда ушбу мурожаат бошқарманинг электрон почтасига келиб тушган сана мурожаат қабул қилинган сана ҳисобланади.

4. Фойдаланувчиларнинг шахсий кабинетидан мурожаат қабул қилинганда бу ҳақида фойдаланувчига мажбурий тартибда электрон шаклда билдиришнома жўнатилади.
5. Мазкур Низом кўрсатиладиган интерактив давлат хизматларига оид муносабатларни тартибга солишга қаратилган норматив-ҳуқуқий ҳужжатларнинг талаблари бажарилиши шарт эканлигини истисно этмайди.

II. Фойдаланувчиларнинг шахсий кабинетидан келиб тушган 

мурожаатларини рўйхатга олиш ва кўриб чиқиш 

6. Фойдаланувчиларнинг шахсий кабинетидан келиб тушган мурожаатлар бошқарманинг 2009 йил 15 июндаги 32-ум-сон буйруғи билан тасдиқланган Самарқанд вилоят адлия бошқармаси аппаратида иш юритиш ва ҳужжатлар ижросини назорат қилиш тўғрисида йўриқномада белгиланган тартибда девонхона томонидан рўйхатга олинади ва тегишли бўлинмаларга кўриб чиқиш учун юборилади.

7. Фойдаланувчиларнинг шахсий кабинетидан мурожаат олингандан кейин уни кўриб чиқиш ишлари ёзма мурожаатлар учун белгиланган тартибда ва муддатларда амалга оширилади.

Бунда фойдаланувчининг шахсий кабинетидан келиб тушган мурожаатларини кўриб чиқиш муддатлари:

таклифлар бўйича келиб тушган кундан бир ойгача, қўшимча ўрганишлар талаб қилинадиган таклифлардан ташқари, бу тўғрида таклиф киритган шахсга ўн кун муддатда хабар берилади;

аризалар ёки шикоятлар бўйича бошқармага келиб тушган кундан бир ойгача, масалани моҳияти бўйича ҳал этиши, қўшимча ўрганишлар ва текширишлар талаб қилмайдиганлари эса – ўн беш кундан кечикмасдан ҳал этилиши шарт.

8. Фойдаланувчиларнинг шахсий кабинетидан келиб тушган мурожаатларини кўриб чиқиш натижасида тайёрланган жавоб ушбу мурожаат шакли тўлдирилганда танланган хабар бериш турида кўрсатилган почта манзилига юборилади.

9. Қуйидагилар фойдаланувчининг шахсий кабинетидан келиб тушган мурожаатларини кўриб чиқишни рад этиш учун асос ҳисобланади:

одобсизлик мазмунидаги мурожаатлар (уятсиз ёхуд ҳақоратли иборалар, таҳдидлар, мантиқ ва маъноси бўлмаган таклифлар ва шунга ўхшаш мурожаатлар);

мурожаат матнида тушунарсиз қисқартиришлар ёки реклама материаллари мавжуд бўлган, таркибида аниқ аризалар, шикоятлар ёки таклифлар бўлмаган мурожаатлар.

Ушбу мурожаатни кўриб чиқиш рад этилганда бир иш куни мобайнида мурожаатни кўриб чиқишни рад этишнинг асосланган сабаблари кўрсатилган ҳолда фойдаланувчига электрон шаклда рад этиш тўғрисида хабарнома юборилади.

10. Битта ва айнан ўша фойдаланувчининг бир неча бор ушбу масала бўйича жавоб берган мурожаати, агар унда янги важлар ёки ҳолатлар келтирилмаган бўлса, кўриб чиқилмайди.

11. Фойдаланувчининг шахсий кабинетидан келиб тушган мурожаатида кўрсатилган масалаларни ҳал этиш бошқарма ваколатига кирмайдиган ҳолларда, беш кун муддатдан кечикмасдан танланган хабар бериш турига асосан бу тўғрида фойдаланувчини хабардор қилган ҳолда тегишли органга юборилади.

III. Якуний қоидалар

12. Фойдаланувчининг жинси, ирқи, миллати, тили, дини, ижтимоий келиб чиқиши, эътиқоди, шахсий ва ижтимоий ҳолатидан қатъи назар, мурожаатни қабул қилиш ва кўриб чиқишда камситиш тақиқланади.

13. Тегишли бўлинма раҳбарлари Ягона портал орқали кўрсатиладиган интерактив давлат хизматлари кўрсатишнинг асоссиз рад этилганлиги ва хизматлар сифатсиз кўрсатилганлиги учун қонун ҳужжатларида белгиланган тартибда жавобгардирлар.

